
ALMANNA – OG HEILSUMÁLARÁÐIÐ

Almanna- og heilsumálaráðið

	
	Tórshavn, tann 22. januar 2007
J.Nr.: 0.23-200600740/2
(at tilskila í svari)

Viðgjørt: RT



(Uppskot til)

Kunngerð um røktarheim
Við heimild í § 32, stk. 1 og 4 í “Lov for Færøerne om offentlig forsorg” smbr. lógarkunngerð nr. 100 frá 2. mars 1988, sum seinast broytt við løgtingslóg nr. 151 frá 20. desember 2005, verður ásett:
§ 1. Røktarheim eru bústovnar, ið hýsa fólkapensiónistum við ellisbrekum, ið hava tørv á starvsfólki at hjálpa teimum í dagligu tilveruni.
Stk. 2. Í serligum førum kunnu røktarheim eisini hýsa røktarkrevjandi fyritíðarpensiónistum. 
§ 2. Sum røktarheim verða roknað:
1) Røktarheim,
2) ellisheim, og
3) heim fyri minnisveik.

Stk. 2. Bústovnar, sum áðrenn 1. januar 2006 hava verið roknaðir sum røktarheim, men ikki verða roknaðir sum røktarheim sambært stk. 1, skulu søkja landsstýrismannin um undantaksloyvi til framhaldandi at virka sum røktarheim.
§ 3. Røktarheim verða stovnsett av landinum, kommunu ella kommunum eftir góðkenning landsstýrismansins.

Stk. 2. Landsstýrismaðurin og stovnsetarin av røktarheiminum eftir stk. 1 gera í felag reglugerð fyri heimið, ið skal endaliga góðkennast av landsstýrismanninum.

Stk. 3. Reglugerðir fyri røktarheim eftir § 2, sum eru góðkendar áðrenn 1. januar 2007, skulu áðrenn 31. desember 2008 verða soleiðis broyttar, at tær eru í tráð við ásetingarnar í hesi kunngerð.

Stk. 4. Reglugerðir, ið eru broyttar eftir stk. 3, fáa ikki virknað fyrr enn tær eru góðkendar av landsstýrismanninum.
§ 4. Røktarheim, ið eru tikin í nýtslu eftir 1. januar 2008, skulu:
1) Í minsta lagi hava pláss fyri 20 búfólkum,
2) hava eina stødd á bygninginum, sum í minsta lagi er 75 m² (brutto) fyri hvørt búfólk,
3) hava eina stødd á búrúminum hjá íbúgvunum, sum í minsta lagi er stórt 22 m² (brutto). Til búrúmið skal hoyra bað/WC, sum í minsta lagi er stórt 4,5 m² (brutto),
4) hava ídnaðarkøk við nøktandi stødd,
5) hava innrættað nøktandi høli til fysioterapi og ergoterapi.
Stk. 2. Høvuðsdyrnar, og allar neyðdyr, skulu vera atkomuligar hjá øllum brekaðum.
Stk. 3. Allar dyr, í teimum pørtum av bygninginum har búfólk hava atgongd, skulu hava sjúkraseingjarbreidd.
Stk. 4. Eru búfólkaeindirnar í bygninginum í fleiri hæddum, skulu ein ella fleiri lyftur, ið hava rúmd fyri minst eini sjúkrasong, vera í bygninginum.
Stk. 5. Landsstýrismaðurin kann, eftir umsókn, geva røktarheimum eftir § 2, sum eru góðkend áðrenn 1. januar 2007, undantaksloyvi frá ásetingunum í stk. 3 og 4.
§ 5. Avgerð um upptøku á røktarheim, ellisheim, heim fyri minnisveik og eldrasambýli, verður tikin av eini upptøkunevnd við 7 limum, ið er skipað undir Nærverkinum.

Stk. 2. Í upptøkunevndina verða hesi vald fyri 4 ár:
1) Trý umboð við røktarfakligari útbúgving, tilnevnd av kommununum í upptøkuøkinum,
2) avvarðandi økisleiðari í Nærverkinum, tilnevndur av landsstýrismanninum, 
3) eitt starvsfólk í Nærverkinum, tilnevnt av landsstýrismanninum,
4) ein røktarheimsleiðari, tilnevndur av landsstýrismanninum og
5) ein kommunulækni, tilnevndur av landsstýrismanninum.
Stk. 3. Upptøkunevndin skipar seg sjálv við formanni og skrivara.

Stk. 4. Fundarpeningur verður rindaður limum í upptøkunevndini sambært galdandi reglum hjá landinum um nevndarsamsýningar.
Stk. 5. Um limur í upptøkunevnd álvarsliga misrøkir hetta álitisstarvið, kann landsstýrismaðurin seta viðkomandi frá og taka stig til, at nýggjur limur verður valdur í upptøkunevndina. 
§ 6. Semjast kommunurnar ikki um at velja umboð í upptøkunevndina sambært § 5, stk. 2, verður framt ein atkvøðugreiðsla. 
Stk. 2. Valið eftir stk. 1 fer fram á henda hátt:
1) Hvør kommuna fær tillutað eitt atkvøðutal, ið svarar til talið á íbúgvunum í kommununi, sum høvdu valrætt til Løgtingið tann 1. januar sama árið.

2) Ein kommuna kann í mesta lagi atkvøða fyri tveimum valevnum.

3) Atkvøðugreiðslan fer fram við, at kommunan kunnar Almanna- og heilsumálaráðið um, hvørji valevni kommunan atkvøður fyri, og hvussu nógvar atkvøður hesi fáa.
§ 7. Valdar verða samanlagt 5 upptøkunevndir, sum virka sum felags upptøkunevndir fyri øll eldrabúpláss innan ávísu økini. 

Stk. 2. Økini eftir stk. 1 eru:
1) Øki 1: Tórshavnar Kommuna.

2) Øki 2: Sørvágs Kommuna, Miðvágs Kommuna, Sandavágs Kommuna, Vestmanna Kommuna, Kvívíkar Kommuna og Sunda Kommuna.

3) Øki 3: Eysturoyggin við undantak av Sunda Kommunu og Eiðis Kommunu.

4) Øki 4: Norðoyggjar.

5) Øki 5: Suðuroyggin.

Stk. 3. Til upptøku á eldrasambýli er Eiðis kommuna partur av øki 2. Til upptøku á røktarheim, ellisheim og heim fyri minnisveik, er Eiðis kommuna partur av øki 3.

Stk. 4. Neyðugt er ikki, at umsøkjarin eftir § 1 býr í sama øki sum røktarheimið, har søkt verður um upptøku á, liggur í.
§ 8. Upptøkunevndin ger eina innanhýsis starvsskipan fyri arbeiðið nevndarinnar.
Stk. 2. Upptøkunevndin og Nærverkið gera í felag upptøkutreytirnar fyri eldrasambýlið.

Stk. 3. Starvsskipanin eftir stk. 1. og upptøkutreytirnar eftir stk. 2, skulu góðkennast av landsstýrismanninum.
§ 9. Landsstýrismaðurin kann gera av, at kærur um avgerðir hjá upptøkunevndini kunnu leggjast til eina kærunevnd.
§ 10. Tá pensiónistar, sum ikki hava bústað í kommunu, sum er ánari av røktarheiminum, koma á røktarheim at búgva, krevst ein skrivlig váttan frá viðkomandi kommunu um at gjalda partvíst til útreiðslurnar av húsinum.
Stk. 2. Gjaldið sambært stk. 1 verður avtalað millum kommunurnar. Um kommunurnar ikki semjast um gjaldið, verður hetta ásett av landsstýrismanninum.

Stk. 3. Fyriliggur ongin skrivlig váttan sambært stk. 1, kann búfólkið ikki flyta inn á røktarheimið.
§ 11. Røktarheimið kann, treytað av at brúkaragjald verður rindað, bjóða fysio- og ergoterapeutiska viðgerð til fólka- ella fyritíðarpensiónistar, sum ikki eru fastbúgvandi búfólk á røktarheiminum.

Stk. 2. Viðgerðin eftir stk. 1 kann einans bjóðast, um pensiónisturin er vístur til viðgerðina av lækna. 
Stk. 3. Brúkaragjaldið eftir stk. 1 er 135 kr. um tíman. Frá 1. januar 2008 verður gjaldið javnað í kunngerð um áseting og javning av almannaveitingum.
§ 12. Felagslutir, ið eru játtaðir røktarheiminum sum heild, eru ogn hjá røktarheiminum, og ikki ogn hjá tí einstaka búfólkinum.
§ 13. Henda kunngerð kemur í gildi dagin eftir, at hon er kunngjørd.

22. januar 2007

